Ресурс авторы: Актаныш районы “Балалар үсеш үзәге – Актаныш авылы 6нчы балалар бакчасы”ның югары квалификацион категорияле укытучы-логопеды Нуртдинова Фәнирә Гатуф кызы.
Татар халкы, янәшәдә яшәүче башка милләт халыкларының 
сәнгате, мәдәнияте аша аваз әйтелешен коррекцияләү
Дөньяны танып-белү, тәҗрибә туплау, тәҗрибә уртаклашу, фән-техника, сәнгать яңалыклары белән танышу, иҗат итү тел ярдәмендә генә була ала. Тел кешенең барлык иҗтимагый эшчәнлеген оештыра. Кеше борынгы заманнардан ук баласын ана теленә өйрәткән, тел хәзинәсенең матурлыгын, аһәңлелеген анын күңеленә сеңдерергэ тырышкан. Соңгы елларда илебездә бара торган узгәртеп кору процессында халыкның үз теленә, милли культурасына игътибары да көчәйде.
Балаларны үз ана телендә сөйләшергә, аралашырга өйрәтү, туган телебезне ярату, ана карата ихтирам тәрбияләү бүгенге көндә иң мөһим мәсьәләләрнең берсе булып тора. Балаларның авазларны дөрес әйтеп, җөмләләрне дөрес төзеп, үзләренең уй-фикерләрен тиешле эзлеклелектә, ашыкмыйча сөйли белүләренә ирешү өчен, сөйләм юнәлешендә даими эш алып барылырга тиеш.

Туган тел – төп чыганакларның берсе булып тора. Шуңа күрә балалар бакчасында ана теленә зур әһәмият бирелә. Туган телдә дөрес сөйләргә өйрәтү эше бала бакчага килгән көннән ук башлана.

Ана телендә сөйләмне үстерү җәмгыять тормышы, әйләнә-тирә мөхит, табигать күренешләре һәм матур әдәбият әсәрләре белән танышу белән бәйләп алып баруны күздә тотып оештырыла. Менә ни өчен баланың сөйләмен үстерү юнәлешендә даими эш алып бару мәктәпкәчә тәрбиянең җитди бурычларының берсе булып тора. Бу бурычларны тормышка ашыруда татар халкының, әйләнә-тирәдә яшәүче башка халык әдәбияте һәм сәнгатенең әһәмияте зур. Алар аша балаларга халыклар мәдәнияте турында төшенчә бирелә, аларның байлыгы, сәнгатьлеге, затлылыгына соклану уятыла. Ата-бабаларыбызның һөнәрләре, тарихы белән таныштыру балаларны шәхес буларак үстерү өчен зур әһәмияткә ия. Танып-белеп, өйрәнеп, бала ата-анасын, халкын, милләтен ихтирам итәргә өйрәнә, аның байлыгын, тарихын сакларга омтыла.

Шөгыльләр үткәргәндә, төрле режим вакытларында балаларны фольклор әсәрләре, халык җырлары, түгәрәк уеннары, өс-баш, аяк киемнәре, төрле һөнәр ияләре, нәфис сынлы сәнгате һәм сәнгать осталары белән таныштыру зур әһәмияткә ия. Сөйләмендә җитешсезлеге булган мәктәпкәчә яшьтәге балалар белән коррекцион эш оештырганда да югарыда саналган эш төрләрен алып барырга мөмкин.

Әни кеше сабыеның теле ачылганчы, сүзләрне аңлый башлаганчы ук аңа ягымлы, җылы, назлы бишек жырларын көйли. Бишек жырларының нинди тәрбияви көчкә ия булуы, баланың теле ачылуда, зиһенен уятуда иң тәэсирле тәрбия чарасы икәне һәркемгә мәгълүм.

Бишек жырлары белән таныштыру – «ә» авазын өйрәнгәндә бик уңышлы булып чыкты. Сюрприз моментка «бәби» (курчак) керә. «Бәбинең» бик тә йоклыйсы килә, аны җырлап йоклатырга мөмкин икәнлеген балаларга әйтәм. Бергәләп татар халкының бишек җырларыннан берсен көйлибез, җыр «ә-ә-ә» авазлар тезмәсе белән тәмамлана. «Бәби йоклаган» арада «ә» авазының артикуляциясе белән танышабыз, авазлар арасыннан аерып алабыз, һәм башка коррекцион эш төрләре оештырыла. Балаларга кызык та, гади һәм аңлаешлы да. Шул ук шөгыльдә бишек турында сөйләп аңлатам.

Җыр-такмакларны, такмазаларны, гомумән, балалар фольклор әсәрләрен кулның вак моторикасын үстерү өстендә эшләгәндә куллану отышлы:

Карга килә – казан аса,

Торна килә – ит сала,

Песнәк килә – пешерә,

Чыпчык килә – тикшерә,

Әдип ашап бетерә.

Яисә, 
Бу бармак – әби бармак,

Бу бармак – бабай бармак,

Бу бармак – әни бармак,

Бу бармак – әти бармак,

Бу бармак – чәнти бармак 
кебек такмазаларны балалар теләп өйрәнәләр.

Халкыбызның рухи мәдәниятенә алып керүче тагын бер чыганак – ул әкиятләр. Әкиятләр аша балалар халкыбызның элеккеге тормышы, гореф-гадәтләре, хайваннар дөньясы белән танышалар, тылсымлы әкият персонажлары белән очрашалар. Кайсы гына бала әкият яратмый икән? Коррекцион эштә әкиятләрне бик еш кулланам. «Ш» авазын бәйләнешле сөйләмдә автоматлаштыру өчен рус халык әкияте «Шалкан», «Йомры икмәк» әкиятләрен алам. Г.Тукайның «Шүрәлесе» дә ярдәмгә килә. Балалар әкиятнең эчтәлеген эзлекле сөйләргә, сүзләрдә «ш» авазын да дөрес әйтергә тиеш. «С» авазын автоматлаштыру Тукайның «Су анасы» әкияте аша тагын да отышлырак. Рус халык әкияте «Төлке белән торна» әкияте белән «р-л» авазларын бәйләнешле сөйләмдә дифференциацияләгәндә танышалар. «Су анасы», «Шүрәле» әкиятләренең сюжетлы картиналарын да булдырдым (бу эштә миңа ата-аналар да ярдәм итте). Буталган картиналарны балалар әкиятнең эчтәлек эзлелелеге буенча тезәләр. Шулай итеп, бәйләнешле сөйләм телен үстерү эше берүк вакытта тормышка ашырыла. Шөгыльләрдә балаларга таныш әкиятләрдән өзекләр укыйм. Әкиятнең исемен, авторын әйтүләрен сорыйм һәм сюжетлы картиналардан әкияткә туры килгәнен сайлап алырга кушам. Татар, рус халык әкиятләрен әсәрләрнең эчтәлеген сөйләргә өйрәнгәндә дә еш кулланабыз.

Тавышны тиешле югарылыкка куярга, дөрес интонация сайларга өйрәткәндә балалар белән рус халкының «Өч аю» әкиятен искә төшерәбез. Шөгыль вакытынд балалар әкиятне инсценировкалап та карыйлар. Кечкенәдән таныш бу әкият коррекцион эштә бик урынлы. Уку елы ахырында ата-аналар һәм МПК каршында оештырылган чыгарылыш ачык шөгыльләр сюжеты өчен рус халкының «Йомры икмәк», «Казлар-аккошлар» әкиятләренә мөрәжәгать итү дә уңышлы булды дип саныйм. Балалар әкият геройларын үзләре үк уйныйлар, маскаларын салып куеп шөгыльдәге биремнәрне дә үтиләр. Шулай итеп, әкиятләр аша балаларның сөйләм теле тагын да баетыла. Әкиятләрне тыңлап, сөйләп, бала уңай һәм тискәре сыйфатларны аерырга өйрәнә. Янәшәдә яшәүче башка халык мәдәнияте белән дә таныша.

Мәктәпкәчә яшьтәге балаларга эстетик әрбия бирү һәм әхлак сыйфатлары тәрбияләүдә татар балалар шигъриятенең роле чиксез зур. Авазларны автоматлаштырганда балалар яратып тыңлый, яттан сөйли торган шигырьләрне һәр проблемалы аваз өчен аерым җыйдым. Ш.Галиев, Р.Миңнуллин, Ә.Кари, З.Туфайлова, Ә.Бикчәнтәева һәм башка шагыйрьләр әсәрләре белән балалар шул рәвешле танышалар. Коррекцион бурычларны тормышка ашыру белән беррәттән балалар дөньясын чагылдырган бу шигырьләр нәниләрнең туган халкыбыз йолалары, гореф-гадәтләре белән кызыксынуын үстерә, халкыбызның милли мәдәниятенә, традицияләренә ихтирамлы булырга өйрәтә. Берүк вакытта сабыйлар татар халкының җәүһәрләре – шагыйрьләр, язучылар белән дә танышалар.

Телебезнең затлы җәүһәрләре – табышмакларны балалар бик яраталар. Табышмаклар зирәклек, тапкырлык тәрбияли, фикерләү сәләтен үстерә. «Йорт хайваннары», «Кыргый хайваннар», «Кыш» темасы һәм башка сөйләм темалары өчен табышмаклар җыентыгы булдырдым. Ата-аналарга өйдә балалар белән индивидуаль эшләү биремнәрендә (мәсәлән: җ авабы «р» авазы белән башланган табышмак өйрәнергә) киң чагылыш таба.

Һавасыз яшәп булмагандай, балалар тормышын уеннарсыз күз алдына китерүе дә кыен. Уен алар өчен тормышка өйрәнү чарасы. Халкыбызның гореф-гадәтләре, йолалары, тормыш-көнкүреше чагылыш тапкан бу уеннар балалар да үз көченә ышану , күмәклек, ярдәмләшү, шулай ук кешелеклелек, шәфкатьлелек кебек күркәм сыйфатлар тәрбияли. «Күрсәт әле, үскәнем», «Ал кирәк, гөл кирәк», «Габдулла» һәм башка уеннар диалогик сөйләмне үстерергә булыша. Драмматик уеннарда сүз компонентлары: такмак әйтеш, такмаза яки ирекле диалог катнаша. Мәсәлән, «Буяулы» уены. Физкультминуткаларда файдаланылучы «Очты-очты» уены балаларны ял иттерү белән бергә сөйләм фобиясеннән (куркуыннан) котылырга да булыша (уенны алып баручы итеп төркемдәге бала билгеләнә). «Без, без, без идек» уенын балалар кабат «з» авазын өйрәнгәндә уйныйлар. Бу вакытта уенның сүзләрен «з» авазын дөрес әйтеп кабатлау бурычы куела.

Тел көрмәкләндергечләрнең бөтен хасияте–аларның авыр әйтелешендә. Аларда охшаш яңгырашлы сүзләрне еш кулланырга яисә сөйләмнең һәр сүзен билгеле бер аваздан башларга кирәк була. Мәсәлән: «Кара карга кунган карга, карга кунган ак арга». Тел көрмәкләндергечләр – халык тарафыннан иҗат ителгән тел төзәтү (логопедик) чаралары лар. Авазларны дөрес йтергә өйрәтү өчен бу әсәрләрнең файдалары шактый.

Һәр халык үзенең традицияләре, гореф-гадәтләре белән бай. «Үткәнен белмәгән халыкның киләчәге юк», – диләр. Шуңа күрә хәзер көнкүрешебезгә, халык хәтере булып, музейлар барлыкка килә, яңара. Безнең балалар бакчасында да хезмәткәрләр көче белән татар халык көнкүреш әйберләре музее оештырылды. Анда төрле эш кораллары, өс-баш киемнәре һәм башка әйберләр урын алган. Ел саен өйрәтүнең I чорында логопед төркеме балалары белән әлеге музейга экскурсия оештырам. Шөгыльләрдә сүзлек өстендә эшләгәндә музейда күргәннәрне кабат искә төшерәбез. «О» – орчыкта бар, «т» – тегермәндә (кул тегермәне). «Ә» темасын өйрәнгәндәге бишек тә биредә, ләбаса. «К» авазының сүздә урынын билгелгәндә сандык эчендәге калфак, камзул, кәләпүш, күлмәк, альяпкычны алабыз. Сөйләм телен сыйфатлар белән баетканда музей стенасына ясалган татар халык орнаментларындагы ямь-яшел яфраклар, зәңгәрсу лалә чәчәкләре, кып-кызыл яисә кызгылт тукранбашлар да кирәк була әле безгэ. Итекче, чүлмәкче, игенче, чигүче кебек халык һөнәрләре белән балалар «ч» авазын өйрәнгәндә танышалар.

Рус халык культурасы турында белгәннәрне “B-W” авазларын өйрәнгәндә кабат искә төшерәбез. Ул шөгыльдә безне рус кызы Варвара үз өенә кунакка чакырып, рус халкының өс киемнәре, орнаментлары, уенчыклары белән таныштыра. Балалар рус халык эчемлеге кесәл белән сыйлана.

Халык уен кораллары – бубен, барабан, шалтыравык, курай, гармуннар фонематик процессларны үстерүнең I этабында «Тавышыннан таны!» уенында балаларга тәкъдим ителә.

Татар халык мәдәнияте, сәнгате, башка милләт халыклары мәдәнияте балаларның сөйләм телен баетуда, иҗади фикерләүләрен үстерүдә киң кырлы файдаланыла. Алар халкыбызның гасырлар буенча тупланып килгән акыл хәзинәсе буларак зур педагогик әһәмияткә ия.

